
Sarrera 

Arduradun instituzionalak eta agintariak gure nahiz gure senide preso eta iheslari 

politikoen eskubideen defentsan konpromisorik hartu gabe, eta, hainbat kasutan, 

herritarrek hartutako konpromisoak beraiek kudeatzen dituzten polizien bitartez 

bortxaz zapaltzen ari diren bitartean, espainiar eta frantziar estatuek gu eta gure 

senideak heriotzara eta gaixotasun larri eta sendaezinak izatera bultzatzen gaituzten 

politiketan sakontzen jarraitzen dute, martxoko balantze honetan ikusi ahal denez.  

 

PSOEk eta UMPk ezingo lukete ordea, besteak beste, presoak nahiz senideak 

hil egiten dituen espetxe politika kriminala indarrean mantendu, herri honetako 

instituzioen eta alderdi politikoen isiltasun konplizea lagun ez balute. Jada 16 senide 

eta 22 preso hil dituen sakabanaketa politika indarrean jarri zutenetik 21 urte bete 

direnean, oraindik orain herri honetako instituzioak kudeatzen dituzten alderdiek 

konpromisorik hartu ez izana oso adierazlea da. Are gehiago, espainiar eta frantziar 

estatuek espetxe politika kriminal horretan sakonduz pauso ezin larriagoak eman 

dituztenean azken urteetan, esaterako, gaixotasun larriak dituzten euskal preso 

politikoak askatu beharrean bizi baldintzarik gogorrenetan eta sakabanatuta 

mantenduz, ala, espetxe zigorra osotasunean betetakoak ez askatuz.  

 

 Egoera ezin larriago horretan, euskal jendarteari herriz herri gure eta gure 

senideen eskubideen defentsan konpromisoak hartzeko deia luzatzen diogu, guztion 

presioarekin, herri honetako instituzioak konpromisoak hartzera, eta, espainiar eta 

frantziar estatuak gaixotasun larriak dituzten nahiz inposatutako kondenak beteak 

dituzten euskal preso politikoak inongo baldintzarik gabe askatzera, eta, euskal 

preso nahiz iheslari politikoek, dagozkien eskubide guztien jabe izanik Euskal 

Herrian bizitzeko duten eskubide bermatzera behartzeko. Guztion 

konpromisoarekin, bide horretan pausoak ematera behartu al ditugu.  

 

Sakabanaketaren datuak 

2008ko martxoa amaierako datuak kontuan hartuz, 735 euskal preso politiko, 3 

estatutako 88 kartzelatan sakabanatuta dituzte. Espainiar Estatuan, 571 euskal preso 

politiko 53 kartzelatan sakabanatuta dituzte, bataz besteko, Euskal Herritik 628 

kilometrora. Euskal Herrian kokatutako kartzelatan 20 euskal preso politiko baino ez 

dituzte. 

 

Frantziar Estatuko 33 kartzelatan 162 euskal preso politiko dituzte, bataz 

besteko, Euskal Herritik 796 kilometrora. Frantziar Estatuak ez du euskal preso 

politiko bakar bat ere Euskal Herrian kokatutako kartzelatan. 

 

Halaber, Kanadako 2 kartzelatan 2 euskal preso politiko dituzte. 

 

Euskal preso politiko horietatik 40, beste euskal preso politikorik ez den 

kartzela edo moduluetan dituzte.  Ondorioz, euskal preso politiko hauek ziegako 

bakartasunetik, izugarrizko babesgabetasun egoeran, egin behar diote aurre beraien 

aurkako espetxe politikari. 

 

Sakabanaketa politikaren ondorioz, halaber, egun, beraien ama euskal preso 

politikorekin diren 3 urtez beherako 10 haur ere Euskal Herritik urrun diren eta, 



beraien amak jasaten ari diren bizi baldintza berdinetan dituzte. Zehazki, haur horiek 

ondoko kartzelatan dituzte: Albolote, Dueñas, Soto del Real, Valentzia III, Wad Ras 

eta Fleury Merogisen. 

 

Espainiar Estatuan dituzten euskal preso politikoekin 40 minutuko bisita 

burutzeko, senide eta lagunek, bataz besteko, 1.256 kilometro egin behar dituzte 

joan-etorrian, martxoko datuak kontuan hartuz. Frantziar Estatuan, berriz, 1.592 

kilometro egin behar dituzte joan-etorrian. Ondorioz, senide eta lagunek, milaka 

traba gainditu behar izaten dituzte. Martxoaren 23an, esaterako, Curtisen beraien 

mutil lagunekin bisita egin eta etxerako bueltan zirela, David Cebrianen eta Zigor 

Blancoren neskalaguna zihoazen autoari gurpila lehertu egin zitzaion Avileseko 

inguruetan. Zorionez, ez zuten bestelako kalte fisiko edo materialik jasan.  

  

Behartutako kilometroak, eta, bere arriskuak gainditu ostean, espetxera 

iristean kartzelarien trabei eta probokazioei egin behar izaten diegu aurre sarri euskal 

preso politikoen senideok. Esaterako, pasa den matxoan, Mikel Arretxeren 

neskalaguna aurrez aurrekoa egin aurretik erabat biluztera behartu zuten modu 

txarrean kartzelariek Navalcarnero kartzelan. Halaber, sarri ere senide eta lagunoi, 

behartutako kilometro horiek guztiak egin ostean, bisita egiteko eskubidea ukatu 

egiten digute. Pasa den apirilaren 5ean, esaterako, Hodei Ijurkoren gurasoak Soto 

del Realeraino joan ziren bere semea bisitatzera. Bertara iristean, ordea, semea 

kartzelaz aldatu zutela, eta, bisita egin gabe etxera bueltatu beharko zirela jakinarazi 

zieten.  

 

Pasa den martxoaren 8an, berriz, Asier Tapia ospitalizatuta zuten 

Algeciraseko Punta Europa ospitalera joan ziren bere ama eta neskalaguna. Bertan, 

ezingo zutela Asier Tapia bisitatu esan zioten, espetxeak baimena eman behar 

zuelako. Espetxera joan eta beraien aldetik inolako arazorik ez egon arren, 

bisitatzeko ordutegia ospitalearen esku zegoela eta beraiek ezin zutela ezer egin esan 

zieten. Martxoak 8 larunbat goizean guardiako medikua zegoen, eta, senideei ez zien 

inolako informaziorik eman, Asier Tapiaren senideen ezinegona areagotuz, ez 

zekitelako zer dela eta Asier Tapia ospitaleratu zuten.  Larunbat arratsaldean, beste 

mediku batekin egon ziren, eta, hark, azalpen batzuk eman zizkien. Halaber, pare bat 

minutuz bada ere, Asier Tapia ikusteko aukera izan zuten, behin poliziek miatu 

ostean. Hurrengo egunean, igandean, kartzelan eskubidez zegokien 40 minutuko 

bisita egitera joan ziren ospitalera Asier Tapiaren ama eta neskalaguna. Baina, 

poliziek, ez zutela inondik inora Asier ikusiko esan zieten, agindu bereziak 

zituztelako. Ondorioz, neskalaguna Euskal Herrira itzuli zen igandean. Ama, aldiz, 

han geratu zen, eta, astelehenean eta asteartean pare bat minutuz besterik ez zioten 

Asier Tapiarekin egoten utzi. 

 

 Martxoaren 8an ere, Lander Labajoren arrebari ez zioten bis familiarrera eta 

bisitara sartzen utzi Aranjuezeko kartzelariek. 

 

 Ezin dugu ahaztu ere, estatuek inposatutako kilometro horien ondorioz, 16 

direla jada espetxeetarako joan-etorrietan hil diren senide eta lagunak. Eta, espainiar 

Estatuak politika hiltzaile horretan sakontzen jarraitzen du, martxoko datuek 

ondorioztatzen digutenez. Izan ere, martxoan espainiar Estatuak burutu dituen 



destino aldaketak kontuan hartuz, 8 euskal preso politiko Euskal Herrian kokatutako 

kartzeletatik urrunduak izan dira, besteak beste, ondoko lerroetan ikusi ahal denez.  

 

• Ibon Arbulu, Langraitzetik Dueñasera (EHtik 320 km). 

• Iñaki Peña, Basauritik Curtisera (EHtik 725 km).  

• Itxaso Zaldua, Muret Seysses-etik (EHtik 350 km) Fresnesera (EHtik 911 

km). 

• Jorge Uruñuela, Basauritik El Duesora (EHtik 190 km). 

• Arkaitz Bellon, Herrera de la Manchatik (EHtik 600 km) Algecirasera (EHtik 

1235 km). 

• Asier Uribarri, Villabonatik (EHtik 435 km) Granadara (EHtik 900 km). 

• Ziortza Fernandez, Langraitzetik Curtisera (EHtik 765 km). 

• Ana Lopez, Langraitzetik Brievara (EHtik 470 km). 

• Koldo Moreno, Alcala Mecotik (EHtik 500 km) Huelvara (EHtik 1000 km). 

• Xabier Fernandez de Gamarra, Alcala Mecotik (EHtik 500 km) Kordobara 

(EHtik 870 km). 

• Jon Mirena San Pedro, Jaenetik (EHtik 805 km) Puerto IIra (EHtik 1135 km). 

• Pako Palacios, Jaenetik (EHtik 805 km) Curtisera (EHtik 765 km). 

• Jose Ignazio Gaztañaga, Granadatik (EHtik 900 km) Ocaña Iera (EHtik 535 

km). 

• Fernando Elejalde, Ocaña Ietik (EHtik 535 km) Puerto Iera (EHtik 1135 km). 

• Koldo Aparicio, Puerto IItik (EHtik 1135 km) Puerto IIIra (EHtik 1135 km). 

• Igor Zearreta, Basauritik Villabonara (EHtik 435 km).  

• Mikel Lizarribar, Basauritik Teruelera (EHtik 500 km). 

• Egoitz Fernandez, Basauritik Soriara (EHtik 270 km). 

• Aritz Totorika, Aranjuezetik (EHtik 530 km) Villabonara (EHtik 435 km). 

• Iñaki Bilbao, Puerto IIItik (EHtik 1135 km) Puerto IIra (EHtik 1135 km). 

• Sebas Etxaniz, Valdemorotik (EHtik 1135 km) Villenara (EHtik 760 km).  

 

Bizi baldintzarik gogorrenetan 

Beraien artean sakabanatzeaz eta Euskal Herritik urruntzeaz gain, bizi baldintzarik 

gogorrenetan dituzte gure senide preso politikoak. Espainiar Estatuan dituzten 

euskal preso politikoen %80 inguru, esaterako, 1. graduan dute sailkaturik, hau da, 

bizi baldintzarik gogorrenetan: egunak dituen 24 orduetatik 20 orduz edo gehiagoz 

argi naturala eskasa eta hezetasuna nagusi izaten den ziegetan giltzaperatuta izaten 

dituzte. Denbora horretan guztian zehar, bakarturik, egoten dira, ezer gutxi egin ahal 

dutelarik neurri txikietako ziegen barruan. Halaber, tailerrak, kirola egiteko 

aukerak,… guztiz murriztuta ala debekatuta izaten dituzte.  

 

Konpara dezagun datu hori beste batekin: espainiar Estatuan dituzten preso 

guztiak, politikoak eta sozialak, denak kontuan hartuz, ez da %2ra iristen 1. graduan 

dituztenak. Oso esanguratsua eta euskal preso politikoen aurka indarrean duten 

espetxe politika bereziaren erakusle da beraz, gure senideek osatzen duten Euskal 

Preso Politikoen Kolektiboko kideen %80 inguru halako baldintzetan izatea. Bizi 

baldintza gogorrenetan urteetan izaten dituzte. Jose Mari Sagarduik, esaterako, 28 

urte beteko ditu aurten halako baldintzetan dutenetik.  

  



Frantziar Estatuan ere bizi baldintzarik gogorrenak jasaten ari dira. Bereziki, 

oraindik kondenatu gabe preso mantentzen dituztenak. Kasu horretan diren euskal 

preso politiko ugari, egunak dituen 24 orduetatik 22 orduz ziegan giltzaperaturik 

izaten dituzte.  

 

 Bizi baldintzei dagokienean ere, eta, martxoari dagokionean, ondoko 

gertakariak nabarmendu behar ditugu:  

 

• Alacant: apirilak 1 eta 7 artean baraua egin dute bertan dituzten euskal preso 

politikoek. Gose greban hasi aurretik, besteak beste, planteak burutu dituzte 

martxoan bizi baldintzak salatuz. Alacanten hamaika euskal preso politiko 

dituzte, hiru emakumezko eta zortzi gizonezko, eta, bizi baldintzei 

dagokienean, ondokoa salatu dute: 20 orduz ziegetan giltzaperatuta izaten 

dituzte. Modulu arrunta egon arren, isolamendu galerian dituzte emakumezko 

euskal preso politikoak. Isolamendu galeria modulu orokorretik bereizita 

dago, eta, bertan, patio txiki bat, komuna eta dutxa besterik ez dute. Beste 

patio handiago bat ere badagoen arren Alacanteko kartzelan, emakumezko 

euskal preso politikoak isolamendu galeriako patio txiki eta ziztrinera 

ateratzen zituzten, eta, halaber, banaka. Aipatu isolamendu galeriako 

baldintzak horren txarrak izanik, epaile batek aipatu galeria ixteko agindu 

zuen bertan inor edukitzeko gutxieneko baldintzak ez dituela betetzen esanez. 

Alancantera eramaten dituzten emakumezko euskal preso politikoak, ordea, 

sistematikoki bertan sartzen dituzte. Apirilaren 1ean hasitako gose greba 

apirilaren 7an eten egin dute, kartzelako segurtasun zuzendariordearekin 

bildu ostean, bertako egoeraren bilakaera ikusteko. Lehenengo berrien 

arabera, neskak elkarrekin ateratzen hasi dira patiora. Eta, mutilak, berriz, 

launaka (lehen binaka ateratzen zituzten).  

 

• Mansillan dituzten Peru Aranburuk eta Jose Migel Etxeandia ziega berean 

bikoizteari uko egin ostean, martxoaren 25ean, isolamendura eraman 

zituzten, eta, kartzelaz eta graduaz -2. gradutik 1. gradura- aldatu bitartean 

bertan izango dituztela jakinarazi diete. Beraien kideak, neurri horren 

aurrean, itxialdian dira, hau da, ez dira ziegetatik ateratzen.  

 

• Ibon Arbulu Curtisetik Langraitzera eraman zuten. Ingresoetako  ziega 

batean sartu zuten bultzaka, ziega beste preso sozial batekin konpartitzera 

behartuz. Ziegatik irten bakoitzeko preso soziala gainean izaten zuen, 

kartzelariek hala aginduta. Halaber, lau kartzelari ere beti gainean izaten 

zituen, eta, ziegara bultzaka eta indarrez sartzen zuten. Egoera horren 

aurrean, gose greba hasi zuen martxoaren 2an. Gose greban egon da, 

Langraitzetik eraman artean.  

 

• Patxi Urrutia eta Angel Mari Elkano (Valladolid, martxoa): moduluan 

bikoiztuta zeuden. Zuzendariarekin hitzartuta zuten, ziegak libre izatean, 

bakoitza ziega 1ean jarriko zituztela. Ziegak libre izanik, hala eskatu eta hala 

jarri zituzten. Egun batzuetara, ordea, segurtasun arduraduna joan zitzaien. 

Biak elkarrekin, ziega berean, egon behar zirela esan zien. Planto egin zuten. 

Ondorioz, isolamendura eraman dituzte 75. artikulua aplikatuta.  Bertan 



elkarrekin gosaltzen dute. Patiora, goizean 2 orduz eta arratsaldean beste 2 

orduz ateratzen dituzte. Bazkaldu eta afaldu bakarrik egiten dute. Bisitak 

ostiraletan, 19:00etan, izaten dituzte.  

 

• Martxoaren 21ean Zorion Salsamendi epaitegira eraman nahi zuten 

Fresnesetik. Egun horretan bisita zuenez, epaitegira ez zuela joan nahi esan 

zien kartzelariei Zorion Salsamendik. Kartzelari batekin eztabaidatu ostean, 

parte bat sartu zion kartzelariak eta mitardera bidali zuen. Elkartasunez, beste 

kide guztiak ere mitardean sartu ziren. Mitard-ak zigor ziega txiki eta ilunak 

izaten dira. Bertan izaten dituzten denboran, euskal preso politikoak ezer 

gabe egoten dira.  12 egun egin zituzten egoera horretan. 

 

• Puerto III: martxoaren 5ean kartzelariak euskal preso politikoen ziegak miatu 

zituzten dena hankaz gora utziaz. 

 

Bizi arterainoko espetxe zigorrak 

Euskal preso politikoak bizi baldintzarik gogorrenetan urte luzeetan izaten dituzte. 

Halaber, espainiar Estatuak inposatutako espetxe zigorra osorik beteta ere ez dituzte 

askatzen. Horren erakusle, martxoko adibideak:  

 

• Jose Felix Zabarte: Inposatutako espetxe zigorra 2008-04-11n beteko du, baina, 

Entzutegi Goreneko 197/2006 sententzia aplikatuta,  irteera data 2015-06-24 arte 

atzeratu diote. Uztailean 23 urte beteko ditu espetxeratu zutenetik.  

• Imma Pacho: Inposatutako espetxe zigorra 2008-03-11n bete du, baina, 

Entzutegi Goreneko 197/2006 sententzia aplikatuta, irteera data 2021era atzeratu 

diote. Aurten 17 urte bete ditu espetxeratu zutenetik. 

• Juan Karlos Perez: Inposatutako espetxe zigorra 2008-04-16an beteko du, baina, 

Entzutegi Goreneko 197/2006 sententzia aplikatuta, irteera data 2009-08-19 arte 

atzeratu diote. Azaroan 18 urte beteko ditu espetxeratu zutenetik. 

• Fernando Etxegarai: 2008-01-04an kaleratua izan zen, espetxeak emandako 

likidazioaren arabera. 1. sekzioko Auto batean askatasunean jartzen dute “por 

cumplimiento de la condena”. Auto hau firmea da ez duelako inork errekurritu. 

2008-03-04ean, EN espainiarreko 1. sekzioak, 1995ko Kode Penala aplikatuz, 

25 urte arte kondena luzatzea ebasten du, eta atxiloketa eta espetxeratze agindua 

ematen du Fernandoren aurka. Egun kalean da, 20 urte baino gehiagoz 

espetxeraturik egon ostean. 

• Ander Mitxelena: 2001etik baldintzapeko askatasunean aurkitzen da 

Martutenetik atera ondoren, Bilboko Zaintza epaitegiak baldintzapeko 

askatasuna eman zion. Ondoren baldintzapeko askatasunean kondena betetzen 

joan da eta aurtengo otsailaren 25ean lizentziatu behar zuen Kode Penal 

Zaharraren arabera. Kalean dagoelarik kondena luzatu diote 2014rarte, hau da 

197/2006 doktrina aplikatu diote. Kalean da. 

 

Ondorio ezin larriagoak 

Neurri horiek guztiek ondorio ezin larriagoak eragiten dituzte. Horren adibide, 

espainiar eta frantziar estatuen espetxe politikak hil dituen 22 euskal preso 

politikoak. Edo, gaixotasun larriak dituzten euskal preso politikoen egoera. 

Esaterako, Angel Figeroak martxoan epilepsia krisialdi berriak izan ditu. 

Martxoaren 13an Gurutzetako ospitalera eraman zuten, neurologia kontsultara. 



Martxoaren 19an, epilepsia krisialdia jasan zuen, Langraitzeko kartzelan. Hilaren 

20an, zorabioa eta goragalea izanik, Txagorritxuko ospitalera eraman zuten. 

Martxoaren 21ean, Angel Figeroaren amari ez zioten Angel bisitatzen utzi ertzainek. 

Ondorioz, eta, larrituta, alta eskatu zuen Angelek, eta, Langraitzera itzuli zuten. 

Martxoaren 26an, 00:00etan, krisialdi bortitza jasan zuen. Kartzelako sendagileak ez 

zuen lortu bere onera itzultzea, eta, anbulantzian Txagorritxura eraman behar izan 

zuten berriro. Apirilaren 5ean, berriro itzuli zuten kartzelara, eta, lau krisialdi berri 

jasan zituen.  

  

Izan ere, gaixotasun fisiko nahiz sikiko larriak dituzten euskal preso 

politikoak askatu beharrean, bizi baldintzarik gogorrenetan mantentzen dituzte, 

Angel Figeroaren kasuak erakusten digun bezala, gure senide preso politikoen 

osasun egoera oraindik eta gehiago okertuz. Horren erakusle ere, Mikel Gil gaixo 

larriak Iruñako kartzelara trasladatzeko egindako eskaerari, ezetz erantzun diote 

martxoan. Egun, Zueran dute. 

 

Patxi Otaegiren heriotza eta euskal iheslari politikoen aurkako jazarpena  

Euskal preso politikoez gain, gure senide iheslari politikoen aurkako jazarpen 

etengabea ere nabarmendu behar dugu. Hala erakusten digu, esaterako, pasa den 

martxoaren 30ean hil zen Patxi Otaegiren bizitzak. Legorretako euskal iheslari 

politikoa egun Donibane Lohitzunen bizi zen. 27 urte zeramatzan Legorretatik 

kanpo, errepresioari ihesean, eta, besteak beste, GAL-en eraso bat jasan zuen. Esan 

bezala, pasa den martxoaren 30ean hil zen, 87 urte zituela. 

 

 Hain justu, euskal iheslari politikoen aurkako jazarpenaren erakusle ere, 

ondoko iheslari politikoak entregatu ditu martxoan frantziar Estatuak espainiar 

Estatura: 

• Garikoitz Pascual 

• Eneko Pascual 

• Juan Karlos Iriarte 

• Eneko Galarraga 


